
原文 

一看兩眼︰兩眼有瘀血者，則白睛必有瘀血之筋。血筋

多者，瘀血必多；血筋少者，瘀血亦少。兩眼活動者易治，

不動者難治。 

二看手指甲︰以我手指甲，掐其手指甲，放手即還原色

者易治，少頃始還原色者傷重，手指甲紫黑者不治。 

三看陽物︰不縮者可治，縮者難治。卵子縮者亦不治。

婦人乳縮者不治。 

四看腳指甲︰與手指甲同法。 

五看腳底︰紅活色者易治，黃色者難治。手掌亦同。 

犯五凶象者不治，如犯一二凶象者尚可治。 

凡人受向上打傷者為順氣，平拳打傷者為塞氣，倒插打

傷者為逆氣，其症最凶。夫人身，隨氣轉，氣順則血順行，

氣逆則血逆滯，血滯則病成。何堪加以骨碎筋斷，其不至殞

命，與成殘廢者，亦大幸事。全賴醫者，有旋乾轉坤之力也。

蓋前心與后心相對，傷久成癆。小腹與膀胱相連，傷久成黃

病。 


